Nafarroako Parlamentuko Mahaiak, 2014ko urriaren 20an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita lankidetza programa publiko-pribatu bat bultza dezan, Iruñeko aireportuaren jarduera sustatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko urriaren 20an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Ana Beltrán Villalba andreak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu eta onesteko. Mozioaren bidez, Nafarroako Gobernua premiatzen da lankidetza programa publiko-pribatu bat bultza dezan, Iruñeko aireportuaren jarduera sustatzeko.

Iruñeko aireportuan bidaiari kopurua etengabe ari da jaisten azken urteotan. Instalazioa 500.000 pertsona inguruk erabili zuten 2007an; 2013an, berriz, 159.000 erabiltzaile inguru izan zituen.

AENA-Espainiako Aireportuak eta Aireko Nabigazioak terminal berri bat jarri zuen zerbitzuan 2010eko azaroan: 12.400 metro koadro dira, urtean 1,1 milioi bidaiari arte artatzeko modua ematen dutenak. Dotazioen arloko hobekuntzak urte horretako maiatzean hasi ziren, pistak handituta, eta 2012an bukatu ziren, kontrol-dorre berria ireki zenean.

Inbertsio horiek ahalbidetzen dute hegazkin handiagoek erabili ahal izatea Iruñeko aireportua, era horrek erraztu egiten du ibilbide berriak irekitzea.

Halere, terminal berri batek eskaintzen dituen erabilgarritasuna eta aukerak ez datoz bat, une honetan, instalazioen erabilera txikiarekin. Egoera horrek instituzio publikoen inplikazio handiago bat eskatzen du, eta, aldi berean, beharrezkoa da entitate pribatuen parte-hartzea.

Helburua ezin da beste bat izan: nafar herritarrei Espainiarekiko eta Europarekiko konexioak hobetzea eta, aldi berean, inbertsio, enplegu eta turismo aukerak handitzea Foru Komunitatearentzat.

Horregatik guztiagatik:

Nafarroako Parlamentuak Nafarroako Gobernua premiatzen du abian jar dezan entitate publikoen eta pribatuen arteko lankidetza programa bat, jarduketa eta sustapen plan bat ahalbidetuko duena, Iruñeko aireportuaren jarduna handitzeko.

Iruñean, 2014ko urriaren 16an

Foru parlamentaria: Ana Beltrán Villalba

